
Halltõõzz eʹtǩǩõs luõss-šeellmõõžž ǩeâlddmõõžžâst Teänjooǥǥâst uʹvddeš eeʹttiǩ-kådda 

Halltõõzz eʹtǩǩõs luõsskueʹllšeellmõõžž ǩeâlddmõõžžâst Teänjooǥǥâst 2022 uʹvddeš eeʹttiǩ-

kådda riikksuåvtõõzz såbbrest neljdpeiʹvven 21.4.2022. Eʹtǩǩõõzz meâldlânji luõzz ij vuäǯǯči 

šeeʹlled ni vooʹps Teänjooǥǥâst leʹbe tõn čårrčaaʹʒʒin jooʹtti eeʹǩǩen. 

Mäinnan viõkksaž ǩeâlddmõʹšše lij Teän luõssnaaʹli samai viõkksaž huânnʼnummuš eeʹjjest 2018 ääʹljeeʹl. 

Aʹrvvõõzzi mieʹldd juõʹǩǩnallšem luõss-šeellmõš leʹčči leiʹǧǧkueʹllšeellmõš tän poodd. Miârast maʹcci 

luõssmieʹrr lij nuʹt vueʹllǥaž, što ǩeâllʼjemtäävtõõzz jiâ tiuddu, håʹt-i kueʹllšeellmõš ij leʹčči ni vooʹps. 

Lââʹssen oudldõs ärvvsai šõõrbi, määŋg eeʹjj miârast šõddâm meiʹnnluõzzi meärra lij samai hueʹnn.  

Še Teänjooǥǥ čårrjooǥǥi luõssnaaʹli sââʹjj lij mädd- da meäʹcctäällministeria aʹrvvõõzzi mieʹldd samai 

hueʹnn. Luõssnaaʹli sââʹjj lij huânnʼnam miârkteeinalla Teänjooǥǥ čårrjooǥǥin eeʹjj 2017 kuõskki ââʹlmõs 

vuõiggâz ärvvtõõllâm vuõiggâdvuõttšõddmõõžž mâŋŋa. Uccjooǥǥ luõssnääʹll ij jeeʹres čårrjooǥǥi nalla 

teänab tiiud ǩeâllʼjemvuõtt-täävtõõzzid.  

Ǥu Teänjokk lij Taarr da Lääʹdd kõskksaž raajj-jokk, aʹlǧǧe luõss-šeellmõõžž kuõskki räʹtǩǩõõzz tuejjeed 

õõutsââʹjest Taarrin. Ääʹššest lij ǩiččlõttum saǥstõõllâd räʹtǩǩummuž samai vääʹnes luõzz 

kueʹllšeeʹllemvueiʹtlvažvuõđâst, koʹst kueʹllšeellmõš leʹčči soovšum rajjuum peeiʹvin äʹrbbvuõđlaž 

šeeʹllemneävvain. Täʹst jeät kuuitâǥ vuäǯǯam puäđõõzz, ǥu vaajtõsmääin jiâ očndõõttâm čõõđviikkmõõžž 

ââʹnteeʹjen. Puârast rääʹjtum luõzz kueʹllšeeʹllemvueiʹtlvažvuõđ juâkkmõš määŋg kueʹllšeeʹllemjouʹǩǩe da 

kueʹllšeeʹllemnälla lij vaiggâd viikkâd čõõđ vueʹjjest. Eʹtǩǩõõzz näkam kueʹllšeeʹllemvueiʹtlvažvuõđâst jiâ 

vuäǯǯam tuärjjõõzz jiâ kuuitâǥ äʹrbbvuõđlaž, säʹmmliʹžže kueʹllšeeʹllemkulttuuʹre kuulli zääbbarsiiʹli 

õõʹnnʼjin, pääiklaž kueʹllšeeʹllemvuõiggâdvuõđ vuäʹmsteeʹjin. Puârast rääʹjtum kueʹllšeeʹllemvueiʹtlvažvuõđ 

vaʹǯǯtõssân lij še tõt, što kueʹllšeeʹllemteäddas deʹbe tiʹllʼlââv puârast viõkksânji soovšum vuuʹdid, mi lââʹzzat 

riisk pääiklaž luõssnaaʹli vuâkka õõudâs huânnʼnummša.  

Vaʹǯǯteei vueʹjjest jeeʹres kueʹllšlaaji šeeʹllemvueitʹlvažvuõđid haaʹleet lââʹzzted, nuʹt-ba Teänjooǥǥâst vuäitt 

šeeʹlled puõʹtti ǩeässa jeeʹres kuõʹlid ǥu luõzz siõmmna šoovšum meärrõõzzin ǥu mõõnni eeʹjj. Jeeʹres ǥu 

luõzz ǩieʹssvuäggamneävvain šeellmõš võnnsest lij miârktõs soovšed päiʹǩǩ-kåʹddlooʹvin, määtklai suäʹvvel-

looʹvin vuäǯǯ ââʹnned takai ǩeäʹppsõs kuuđadklaass poʒʒvuäggamšeeʹllemneävv da jeeʹres 

säiʹmmkueʹllšeeʹllem-meärrõõzzid muuʹtet soovšumnallšeʹmmen loppǩieʹzzest. Miârkteei lij še kuuʹǯ 

kueʹllšeellmõõžž soovšummuš jeeʹres šlaaji ǥu luõss-šeellmõõžž kuõskki meärrõõzzin. Täävtõssân lij 

ooudâsviikkâd määŋgpeällsaž kueʹllšeellmõõžž Teänjooǥǥ čäccõõzzâst da lââʹzzted še jeeʹres ǥu luõzz 

miârktõõzz porrmõškueʹllen da turismmkueʹllšeellmõõžž täävtõssân.  

Teänjooǥǥ luõssnääʹl jällʼjummšen lij vääžnai še tuejjeed tuʹtǩǩummuž Teänjoʹǩǩe piâssâm jâkkšlaajest, 

šmâʹǧǧluõzzâst. Luâttreeʹǧǧesvuõttkõõskõõzz puõʹtti ǩieʹzz haʹŋǩǩõõzzâst seʹlvtet õõutâst Teänkuâŋŋaz 

kueʹllšiiʹllʼjin smâʹǧǧluõzz kuârrsen šeellmõʹšše suåvlaž da luõʹsse hääiʹtʼteʹmes šeeʹllem-mõõntõõllmõõžžid 

da naaʹlid. Lââʹssen Luâttreeʹǧǧesvuõttkõõskõs nåårr teâđ smâʹǧǧluõzz ââlǥai jieʹllemnääʹlest ååʹn, ǥu mõõnni 

eeʹjj koođđmest šõddâm ââlǥa liâ altteʹmen miârrjååttmõõžžâs. Lââʹssteâtt lij tarbbsõs, ǥu täʹst jieʹllempââʹjest 

liâ samai vääʹneld teâđ Tâʹvv-Atlaant vuuʹdest.  

Lââʹssteâđ mädd- da meäʹcctäällministeriast: 

Vesa Ruusila, luâttskååttrdemtäällduumšeǩ, teʹl. 02951 62051, vesa.ruusila(at)gov.fi 

Tapio Hakaste, saǥstõõlli veʹrǧǧooumaž, teʹl. 02951 62152, tapio.hakaste(at)gov.fi 


